
Максат:

1. Укучыларның монологик,  кара-каршы, сәнгатьле сөйләм күнекмәләрен үстерүгә, шагыйрь иҗатын тулырак күзаллау  өчен шартлар тудыру;

2. Укучыларда балалар әдәбиятын тирәнрәк өйрәнүгә ихтыяҗ тудыру, сәнгатькә, сәхнәгә, иҗатка тарту, сәләтләрен үстерү, иҗади фикерләүгә якынайту;

      3.  Балаларда милли үзаң, горурлык хисләрен уятырга тырышу.

Җиһазлау:

   Р. Миңнуллинның портреты, аның китаплары күргәзмәсе,  иҗаты турында    фикерләр язылган  плакат, тормыш юлы һәм иҗаты буенча төзелгән слайдлар  (кичә барышында параллель рәвештә күрсәтелеп барыла), балалар иҗат иткән шигырьләр, аларның китаплары.

      Кичәгә шагыйрь үзе һәм кунаклар чакырыла 

 Слайдларның тәртибе.

   1.Шагыйрьнең портреты.

        Шагыйрьләр көчле була...

        Артык та, ким дә түгел –

        Нәкъ Сезнең төсле була!

   2.,, Алма бабай” китабы нда балалар белән төшкән рәсеме.

   3.Китапларының рәсемнәре һәм китапларының исемлеге.

   4.Әти, әнисе һәм кечкенә Роберт Миңнуллин. ( “Талбишек”)

   5.Шагыйрь үскән өй.

               ... Шушы нигезгә береккән

                   Шагыйрьнең  кендекләре.

    6. ,, Без биш бала үстек...” Роберт, Фән, Рим, Люция, Ким.

   7. Гаилә портеты. Хатыны Клара, улы Алмаз, кызы Таңсылу.

   8. Шагыйрь әнисе белән. Иҗат кичәсендә.

   9.Балалар әдәбияты секциясе утырышы.

  10.Композитор Сара Садыйкова белән.

  11. Минтимер Шәймиев белән.

  12. ,,Сабантуй” газетасы. (Автограф белән)

  13.,,Сабантуй” юбилеенда.

  14. ,,Алма бабай” китабыннан  3-4 рәсем.

  15.Без сугыш теләмибез! (Рәсем, 65 б. ) 

  16.Халык алдында.

         Көрәшче булган бабамнар

         Көрәшче мин үзем дә...

Кичәнең барышы:

                      ,,Исәнмесез” җыры. Р.Миңнуллин сүзләре, Ф.Таишев җырлый.
                    Сәхнәгә 2 алып баручы чыга. Талгын гына музыка яңгырый.

1нче алып баручы.
             Шагыйрьләр төрле була...

             Аларны булмый аңлап-

             Шагыйрьләр серле була.

2нче алып баручы.

            Шагыйрьләр сәер булла...

            Аларның һәр язганы,

            Һәр сүзе – хәер-дога.

1 а. б.

            Шагыйрьләр сирәк була...

            Авыр чакта барыбер

            Шагыйрьләр кирәк була.

2 а. б.  

          Шагыйрьләр көчле була...
          Артык та, ким дә түгел –

          Нәкъ Сезнең  (Роберт) төсле була!

                   ( Р. Миңнуллинга чәчәк бирәләр)
              ,,Башкортостан татарлары” җыры яңгырый.

 ,,Күзләреңә карап сөйләшәм” шигыре.     (,,Талбишек” китабы, 155нче бит.)

1а.б.  Үз туган җирен, туган төбәген назлы хисләр белән тоеп яши алу – кешенең зур бәхете. Танылган татар шагыйре, татар балалар әдәбиятының тарихи эстафетасын ышанычлы һәм лаеклы рәвештә алга таба алып баручы Роберт Миңнуллин әнә шундый зур бәхеткә ия әдип.  Бүген - Татарстанның атказанган сәнгать эшлеклесе, Башкортостанның атказанган мәдәният хезмәткәре, Халыкара Андерсен бүләге иясе, Татарстанның Җәлил, Тукай,  Алиш исемендәгеДәүләт бүләкләре лауреаты Роберт  Мөгаллимович бездә кунакта!
  ,,Кунакка килегез” шигыре. ( ,,Күчтәнәч”китабы, 126б.)

2 а.б.

Ачтым яшел җилкапканы,

Бастым яшел келәмгә.

Аштым яшел сагышларга 

Утырдым да үләнгә.

Шагыйрь аунаган чирәмлек,

Шагыйрь үскән үләнлек.

Сабый чакны, яшел чакны 

Сагыныплар үләрлек.

1 а. б.

Үләрсең дә... баш өстендә

Асыл кошлар тирбәлсә,

Сайраулары күңелләргә

Бер дә тынгы бирмәсә...

Ә ул моңнар – сискәндереп,

Дертләтеп куя торган –

Шагыйрьнең тын нигезенә 

Сандугач оя корган!

Җыр. Әнкәй. Сара Садыйкова көе.
,,Кайту” шигыре.  ( ,,Талбишек” китабы, 367 б.)

,,Балачак истәлекләреннән” өзек укыла. (,,Балачак әдипләре” китабы, 120 б. )

2 а.б.

Аяк астында – Агыйдел,

Агыйдел киңлекләре.

Киңлекләрдән дә күренә

Шагыйрьнең кемлекләре.

1 а. б.

Шагыйрьнең мөмкинлекләре...

Җанының хөрлекләре...

Шушы нигезгә береккән
Шагыйрьнең кендекләре

2 а.б.

Сандугачлы, моңлы нигез...

Ул Ходайдан бирелә.

Кем дә шагыйрь булыр иде

Туып үссә биредә.

,,Әйдәгез, биибез” ( Г.Ильясов көе ) җырына бию.

1 а.б.   Ә хәзер сүзне Сезгә бирәбез, Роберт абый. Бию Сезне балачак иленә алып киткән булса да, безне үзегез, планнарыгыз белән таныштырсагыз, уртаклашсагыз икән. ( Сораулар бирелә )
2 а.б. Рәхмәт. Безнең арада да иҗат дөньясына омтылучылар, каләмнәрен сынап караучылар бар. Алар да Сезгә үзләренең иҗат җимешләрен бүләк итәселәре килә.  (2-3 укучының шигыре укыла )
Җыр ,,Әнкәмнең догалары” ( Илгиз Закиров көе )
1 а.б.  Туган җир һәм газиз Ана!  Бу ике төшенчә - шигъриятнең терәк нокталары, төп темалары ул. Әнкәй белән туган җир, туган туфрак бер-берсенә аерылгысыз бәйләнгән төшенчәләр. Туган як һәм иң кадерле кеше – Ана турында шигырь язмаган шагыйрьне табу мөмкин түгелдер. Шулай да Роберт абый Миңнуллин бу темаларга иң күп язучы  шагыйрьләребезнең берсе.

 Шигырьләр.  ,,Әнкәйләр”     (,,Талбишек” китабы, 36 б.)
                        ,,Әнкәй хатлары” (,,Талбишек”, 270 б.)

                        ,,Менә шундый кеше ул!” (,,Күчтәнәч” китабы, 127 б.)

Җыр. ,,Өянкеләр, тупыллар”.
2 а.б. Әйе, горурлыкка, ныклыкка  әнкәй кебек өянкеләрдән, әткәй кебек тупыллардан өйрәнгәнгә, Сез , туган телебезгә сокланып, аны яратып, Туган телебезгә хезмәт итәсез: туктаусыз иҗат итәсез.   

      ,,Халык шагыйрьләре” шигыре.
     ,,Туган телемә” шигыре. (,,Талбишек” китабы, 309 б.)

                 ,.Яратыгыз” җыры. ( Р.Ахиярова көе.)
1 а.б. Роберт абыйның шигырьләрен без, балалар, бик яратабыз. Чөнки аларны укуы кызык, һәркайсында бер тамаша, бер көлке...

  Шигырьләр.  ,,Балачак бәйрәмнәре” ( ,,Күчтәнәч”, 67 б.)

                         ,,Балалар көлүе”  ( ,,Алма бабай” китабы, 6б.)
                         ,,Мәктәптә күңеллерәк” ( ,,Алма бабай” китабы, 28 б.)

                         ,,Авыл малае белән шәһәр малае сөйләшүе”  ( ,,Алма бабай”, 8 б.)

     ,, Сабан туе”җырының көе яңгырый. Бүләкләр җыелган колгалар, сөлгеләр тоткан милли киемнәрдән кызлар, егетләр сәхнәгә керәләр һәм татар халык биюе башкарыла.

      Шигырь ,,Сабантуй бүген бездә” ( ,,Күчтәнәч”китабы, 68 б.)

2 а. б. Кыш җиткәндә нинди Сабантуй соң әле бу?

1а.б. Онытып җибәрдеңме әллә, Роберт абый Миңнуллин шагыйрь генә түгел, тәҗрибәле журналист, танылган җәмәгать  һәм дәүләт эшлеклесе дә. Озак еллар ,,Казан утлары”нда бүлек  редакторы, җаваплы секретарь, унбиш ел буе Татарстан Язучылар бүлегендә балалар әдәбияты секциясе җитәкчесе, Татарстан Дәүләт Советы депутаты, ун ел дәвамында татар балалары яратып укый торган ,, Сабантуй”  газетасының баш мөхәррире булып эшләде. Аның эшләгән эшләрен санап кына бетерерлекме?..

Шигырь   ,,Яхшылык”   (,,Талбишек” китабы, 320 б. ) 
2 а. б.  Шагыйрь безне  иҗат җимешләре белән төрле җирләрдә сәяхәт иттерә, гыйбрәтле хәлләр, маҗаралар кичерергә мәҗбүр итә. Барлык кешеләрне, бигрәк тә балаларны, бәхетле итеп күрәсе килә аның, балачак урамында гел бәйрәм  булуын тели ул. Ә аның кечкенә әкиятләрен  без бик яратып сәхнәләштерәбез.
Бүген шул әкиятләрнең берсен - ,,Куян йөрәкле бүре турында кечкенә әкият”не - сезгә тәкъдим итәбез. ( Сәхнәләштерелгән әкият)
Җыр ,,Бәхетле булыгыз” ( Р.Ахиярова көе )
 1 а.б.  ,, Балалар тату булсыннар, дөнья – балаларга, аларга яшисе, киләчәк – аларныкы!” –дип яза, кайгырта шагыйрь. Роберт абыйның шигырьләрендә бүгенге яшәешебезнең кайнар сулышы бар. Ул тормышның төрле якларын колачлый, үзенең иҗатында чагылдыра.
,,Дөнья балаларының кешелеккә әйтер сүзе” шигыре. (,,Күчтәнәч” китабы, 63 б.)

Шигырьне төрле милләт  киемендәге балалар сөйли.

 Сәхнәгә кичәдә катнашкан балалар чыга һәм  ,,Хушлашу сүзе” шигырен сөйлиләр.
Рәхмәт сезгә, килгән өчен

Ераклардан!

Килүегез – фәкать безне

Яратканнан!

Рәхмәт сезгә, безне туган

Иткән өчен.

Яратып һәм туган итеп

Киткән өчен!

Рәхмәт сезгә, безгә булган

Дуслык өчен –

Без беләбез туганлык һәм

Дуслык көчен!

Җырланмаган җырлар калды

Күбебездә.

Әйтелмәгән сүзләр калды

Телебездә.

Тагын безгә килегез бер

Җаен табып –

Беребезгә беребез без

Лаек халык!

Онытмагыз сезне көткән

Туган барын!

Сау булыгыз, дусларым һәм

Туганнарым!

Җыр ,, Мин яратам сине, Татарстан” җыры
(Кунакларга бүләк тапшырыла һәм саубуллашу)
Р.Миңнуллин иҗаты турында фикерләр. ( Плакат итеп языла )

1. ...Халыкта озак яшәүчән кешеләргә тамыры нык, үзәге нык, диләр. Робертның басып торган җире нык... Кайчандыр Мәскәү белән Казан арасында  журналына хәбәрчеләр эзләп йөргән Муса Җәлил юлында Р.Миңнуллинныочраткан булса,  бу мин тапкан, мин теләгән шагыйрь, дияр иде Ул чыннан да без теләгән шагыйрь!
Сибгат Хәким

2. Р. Миңнуллин Халыкара бүләк – Андерсен исемендәге Почетлы диплом белән бүләкләнде.
Андерсен бүләге – балалар әдәбиятында иң югары дәрәҗә...  Илгә танылган, иң популяр шагыйребез ирешкән җиңү – республикабыз горурлыгы ул, татар исемен тагын бер тапкыр  дөньяга яңгыраткан тарихи вакыйга.

Шәүкәт Галиев

3. Саф балачак җанын бөтен килеш саклауга багышланган һәр шигъри сүз бүген ятимнәр өчен үз  кулларың белән җылы, тук, тыныч йорт  салып бирүгә тиң. Халкыбызның шундый фидакарь улларының берсе – балаларыбызның үз шагыйре Роберт  Миңнуллин.

Зөлфәт

4. Р.Миңнуллинны Туфан традицияләрен иҗади дәвам иттерүче дип санасак та, аның шул ук Җиргә булган чиксез мәхәббәт тойгысын  бөтенләй яңа, бернинди шагыйрьдә дә очрамаган чараларда гәүдәләндереп бирүен күрербез.

Хатип Госман
